
Viðv. uppskoti til broyting í løgtingslóg um fólkaskúlan    

Víst verður til skriv dagf. 17. desember 2009, har uppskot til broytingar í fólkaskúlalógini eru sendar Kommunusamskipanini til hoyringar. Hoyringsfreistin er 3. februar 2010. Víst verður somuleiðis til hoyringsfund í Mentamálaráðnum 26. januar 2010.

Sum tað eisini týðiliga kom fram á nevnda hoyringsfundi, er lógaruppskotið um at broyta skúlabygnaðin skipanarliga sera ógreitt, løgfrøðiliga ófullfíggjað eins og bygnaðarliga í grundleggjandi ósamsvari við fólkaræðisliga grundarlagið, sum ætlaða kommunala umskipanin hjá landsstýrinum byggir á.

Hóast Kommunusamskipanin skilur og kann taka undir við yvirskipaða námsfrøðiliga og rakstrarliga/fíggjarliga endamálinum við lógaruppskotinum, so metir Kommunusamskipanin, at uppskotið, sum tað fyriliggur, hevur so nógvar týdningarmiklar bygnaðarligar og fólkaræðisligar vansar og skeivleikar við sær, at uppgávu- og ábyrgdarbýtið á fólkaskúlaøkinum verður uppaftur fløktari og til stóran bága fyri skúlaskipanina. 
Talan er um so grundleggjandi viðurskifti, at Kommunusamskipan staðiliga ávarar ímóti at leggja fyriliggjandi uppskot fyri tingið, tíansheldur at samtykkja tað.
Vit skulu útgreina hetta niðanfyri.

Skúlabygnaðurin og kommunubygnaðurin

Landsstýrið hevur sett út í kortið nýggjan kommunalan bygnað pr. 1. januar 2011, sum tó er útsett til 1. januar 2013, skilst. Tað er tí margháttligt, at landsstýriskvinnan í mentamálum arbeiðir við kollveltandi broytingum í skúlabygnaðinum, sum skal fáa gildi 1. august 2011, og sum helst ikki kemur at samsvara við nýggja kommunala bygnaðin.

Einki er meira sjálvsagt, at kommunali bygnaðurin og skúlabygnaðurin er tann sami. Hetta er tí øvugt mannagongd at ætla skúlabygnaðin skipaðan fyrst. Givið er, at ein skipan tolir ikki ov nógvar og títtar umskipanir, og tí kann hetta ikki tulkast øðrvísi enn, at landsstýriskvinnan arbeiðir ímóti ætlanini hjá landsstýrinum at flyta fólkaskúlan til kommunurnar at umsita.
Hesum mótmælir Kommunusamskipanin harðliga. Ávaringin – ella beinleiðis heimildin – um at fremja tvingsil móti kommunum, sum ikki finna saman í skúlasambond næstu mánaðirnar, boðar heldur ikki frá nakrari virðing fyri kommunala sjálvræðinum ei heldur nøkrum vilja til, at kommunurnar skulu røkja uppgávuna sjálvstøðugt.

Greitt er tó, at skúlabygnaðurin, tá ið hann nú ikki kann bíða eftir nýggja kommunala bygnaðinum, fyri tað mesta fer at verða skipaður sum kommunal samstørv. Við verandi kommunubygnaði verður helst bara Tórshavnar kommuna egið skúlaøkið. Um kommunalu skúlasambondini hava fyriskipanarligan bygnað eins og barnaverndarsamstørvini, er í lógini ógreitt. 
Í dag er fólkaskúlin tvíbýttur millum land og kommunur, og hetta er við til at skapa eitt ógreitt uppgávu- og ábyrgdarbýti á fleiri minni og størri økjum. Við lógartvungnum kommunalum samstarvi um skúlaøki, verður talan í veruleikanum um eitt tríbýti – land, kommunalt samstarv og einstøku kommunurnar.
Kommunusamskipanin metir, at hetta verður at gera skipanina uppaftur ógreiðari.
Slík skipan hevur nevniliga fleiri vansar við sær, og breið semja er um, at hetta er ikki besta skipan fólkaræðisliga ella fyrisitingarliga. Innlendismálaráðið, ið hevur kommunustýrisskipanina sum sítt málsøki, hevur greitt talað ímóti hesi skipan, eins og nýggjasta kommunuálitið hevur rættiliga drúgva viðgerð av tí sama. 
Kommunal samstørv við fyrisitingarligum bygnaði um lógarbundnar uppgávur bróta við grundleggjandi fólkaræðisligar meginreglur eitt nú tí, at avgerðarheimildir verða flutt úr fólkavalda kommunustýrinum inn í eitt lógarbundið samstarvsforum, sum tó ikki kann binda einstøku kommunustýrini fíggjarliga.
Slík skipan manglar gjøgnumskygni og hevur eisini við sær vanda fyri atgerðarloysi, so sum dømi vórðu nevnd um á fyrr nevnda hoyringsfundi. Kommunusamskipanin dugir heldur ikki at síggja, at Innlendismálaráðið hevur viðmælt uppskotinum um kommunal skúlasamstørv, og ivasamt er, um Innlendismálaráðið fer at gera tað. 
Heldur enn at fara frá umsitingarligum tvíbýti til tríbýti, átti landsstýrið heldur virkað fyri greiðum uppgávu- og ábyrgdarbýti, sum merkir, at kommunurnar hava dagligu umsitingina v.m. um hendi, meðan Mentamálaraðið hevur yvirumsjón, eftirlit v.m. Kommunusamskipanin dugir ikki at síggja, at fyriliggjandi uppskot loysir nakrar av verandi trupulleikum yvirhøvur.

Økisfyrisiting?

Sambært uppskotinum skal tímajáttanin játtast “økjum”. Ongastaðni í lógaruppskotinum ella viðmerkingunum yvirhøvur verður tó nevnt, hvat meint verður við “øki”, hvørki løgfrøðiliga, fyrisitingarliga ella landafrøðilga.

Á hoyringsfundinum kom heldur ikki greitt fram, hvør fyrisitingarlig eind, hetta øki, sum skal býta tímajáttanina út á einstøku skúlarnar í skúlaøkinum, er, men heitið økisfyrisiting varð nevnt. Hvør er so økisfyrisitingin – er tað kommunan/kommunala skúlasamstarvið? Er tað skúlastýrið/skúlastýrini í økinum? Er tað skúlaleiðarin/skúlaleiðararnir í økinum? 
Greitt er, at hoyringspartar á fundinum – umboð fyri Kommunusamskipanina og umboð fyri skúlaleiðararnar – høvdu heilt ymsa fatan av júst hesum spurningi, og Mentamálaráðið gav einki svar. Og í lógaruppskotinum er svar heldur ikki at finna.
Fyri Kommunusamskipanina er støðan púra greið. Tað kann bert vera kommunan, sum suverent  avgerð, hvussu hennara skúlar verða nýttir, og tí er tað eisini kommunan, ið suverent skal avgera, hvussu játtaðu tímarnir frá Mentamálaráðnum verða býttir út á skúlarnar.
Kommunusamskipanin saknar tó, at henda heimild framgongur púra greitt í lógaruppskotinum, so at tað eingin ivi er um, hvussu henda økisfyrisiting er skipað fyrisitingarliga og løgfrøðiliga. 


Hóast lógaruppskotið vísir til kommunalu eindirnar í lógini um sjálvbodna kommunusamanlegging og kommunal samstørv um lógarbundnar uppgávur, so er ógreitt – eisini eftir hoyringsfundin, hvussu hetta ætlast skipast í veruleikanum, og um fleiri skúlaøki kunnu skipast í einstøku kommualu eindini (t.d. í Eysturoy). Svar ynskjast uppá hendan spurning.  
Økisskúlaleiðari?
Tengt at omanfyri nevndu ógreiðu viðurskiftunum um øki ella økisfyrisiting, og tengt at tí skúlabygnaði, sum lógaruppskotið sýnist leggja upp til, er spurningurin, hvørt lagt verður upp til nýggja skipan við økisskúlaleiðara, sum skal standa á odda fyri skúlunum í einstaka skúlaøkinum. Áður hevur Mentamálaráðið borið fram tankar um økisdeplar, sum skulu umsita alt barna- og ungdómsøkið á mentamálaøkinum, tvs. eisini ansing, musikkskúla v.m., har landsstýrið setti økisleiðara fyri økisfyrisitingini.
Hesum hevur Kommunusamskipanin mótmælt harðliga fyrr, og kanska er tað tí við vilja, at Mentamálaráðið einki nevnir um tað í lógaruppskotinum. Men givið er, at  bygnaðarbroytingin eisini neyðturviliga hevur avleiðingar við sær fyri verandi skipan við skúlaleiðarum og skúlastýrum á hvørjum skúla sær, eins og tann myndugleika, hesi hava í dag, men sum uppskotið ikki viðgerð við einum tí einasta orði.

Eisini av hesi orsøk er lógaruppskotið alt ov ógreitt og ófullfíggjað.

Sum Kommunusamskipanin áður hevur víst á, so eigur ein møguligur økiskúlaleiðari at vera kommunalt settur. Tað verður nevniliga hann, sum kommunanna vegna skal umsita tímajáttanina til ymsu skúlarnar, og tí eigur hann at vera kommunalur við myndugleika at seta lærarar og onnur starvsfólk. Eisini í mun til verandi bygnað eiga kommunurnar at hava nógv størri ávirkan á setan av skúlaleiðarum. 
Vert er eisini at taka leiklutin hjá skúlastýrunum upp, tí hann hongur eisini saman við skúlabygnaðinum og skúlamyndugleikunum. Eitt nú er óheppi, at kommunustýrislimir skulu veljast í skúlastýri, tí tað skapar eitt samanbland av fólkaræðisligum meginreglum – skúlastýrið eigur at vera eitt brúkarademokrati, men í skúlastýrinum sita bæði umboð fyri brúkarademokratiið og fólkastýrið (fólkavalda kommunustýrið). Í Danmark er einki politiskt umboð í skúlastýrinum.  

Vísandi til, at skúlabygnaðurin nú og framyvir suverent er ábyrgdarøkið hjá kommununum, má skúlastýrisins leiklutur broytast til at fáast við námsfrøðilligar spurningar, innihald v.m., og ikki viðurskiftum, sum hoyra politiska myndugleikanum til. 

Staðfestast kann, at uppskotið hevur ongar slíkar konsekvensbroytingar, hvørki í mun til skúlaleiðaran ella skúlastýrið – í øllum førum ikki beinleiðis. Tað eigur lógin at hava.
Frískúlar
Eitt endamál við lógaruppskotinum er sparing, og at henda sparing skal nýtast til onnur átrokandi og námsfrøðilig endamál innan fólkaskúlan, sum í dag ikki verða raðfest. Kommunusamskipanin vónar og vil styðja undir, at hetta verður so, men óttast, at hesir pengar longu eru tiknir at fíggja hallið í landskassanum við, skulu almennar fráboðanir frá landsstýrismanninum í fíggjarmálum fyri kortum takast fyri fult.

Kommunusamskipanin vil tó eisini vísa á, at bygnaðarbroytingin og atknýtta sparingin kann fáa ótilætlaða og kostnaðardýra avleiðing. Væntast kann sum mótreaktión til stóru skúlarnar, at fleiri smærri frískúlar verða stovnaðir. Sum lógin um frískúlar er háttað, er lutfalsliga lætt at stovna frískúla, og við verandi lóggávu er samstundis greitt, at tað verða landskassin og kommunukassarnir, sum bera bróðurpartin av útreiðslunum. Hetta merkir, at tær rationaliseringssparingar, sum bygnaðarbroytingin leggur upp til, kunnu verða mistar at fíggja frískúlar við.

Hetta kann ikki vera meiningin. Kommunusamskipanin mælir tí Mentamálaráðnum til at endurskoða lógina um frískúlar. 
Fíggjarligar avleiðingar fyri kommunur
Sambært uppskotinum fáa kommunurnar fleiri útreiðslur til næmingaflutning, nú longri verður millum skúlarnar. Sambært viðmerkingunum er tó ógreitt, hvussu verður við stuðulsskipanini frá landskassanum hesum viðvíkjandi. 

Hetta er tó ikki alt. Fyri fleiri øki verður eisini galdandi, at færri skattainntøkur verða, tí nýggi skúlabygnaðurin krevur færri lærarar. Harumframt koma fleiri kommunur framhaldandi at hava rakstrarútreiðslur av teimum skúlum, sum verða niðurlagdir. Eisini kann hugsast, at kommunur fáa meirútreiðslur av at skula skapa nýtt mentanarvirksemi e.líkn. í niðurløgdum skúlum.

Staðfestast kann, at nýggi skúlabygnaðurin í høvuðsheitum bert gevur landskassanum eina sparing.

Samanumtikið

Kommunusamskipanin metir uppskotið so ófullfíggjað, at Mentamálaráðið eigur at viðgera skipanarligu, fyrisitingarligu og løgfrøðiligu viðurskiftini, ið Kommunusamskipanin her hevur valt at taka fram, munandi meira og munandi betri, áðrenn tað aftur verður koyrt víðari gjøgnum politisku skipanina. 

Harumframt er at siga, at slík umfatandi bygnaðarbroyting átti at verið gjørd og fyrireikað í tøttum samstarvi millum partarnar – eitt nú saman við kommunufeløgunum og Lærarafelagnum. Tað er ikki gjørt.
Øllum má eisini vera greitt, at tað ber ikki til, at bráðneyðugar sparingar hjá landskassanum skulu skúgva øll skilagóð fyrilit til viks við tí úrsliti, at meira verður mist enn vunnið – ikki bert peningur, men ein heil skúlaskipan. Kommunusamskipanin ávarar staðiliga ímóti hesum.   
  Vinarliga vegna Kommunusamskipan Føroya
Heðin Mortensen
/Jóan Petur Hentze

